
თანამშრომლობის მემორანდუმი    

ქ.თბილისი									                       2017 წ.


პრეამბულა

ერთი მხრივ, საქართველოს შინაგან საქმეთა სამინისტრო, წარმოდგენილი მინისტრის, გიორგი მღებრიშვილის სახით და მეორე მხრივ, შრომის, ჯანმრთელობისა და სოციალური დაცვის სამინისტრო, წარმოდგენილი მინისტრის, დავით სერგეენკოს სახით, შემდგომში მხარეებად წოდებული, აცნობიერებენ რა საზოგადოების მზარდ ინტერესსა და მოსახლეობის ჯანმრთელობაზე ზრუნვის საჭიროებას, ანიჭებენ რა განსაკუთრებულ მნიშვნელობას „წამლისა და ფარმაცევტული საქმიანობის შესახებ“ საქართველოს კანონის 112 მუხლის მიხედვით  პირველი ჯგუფისთვის მიკუთვნებული ფარმაცევტული პროდუქტის ლეგალური ბრუნვიდან უკანონო არხებში გადინების პრევენციის მექანიზმის ჩამოყალიბებას და კოორდინირებული საქმიანობის უზრუნველყოფის აუცილებლობას, საქართველოს მთავრობის 2013 წლის 7 მარტის N9 სხდომის ოქმით გათვალისწინებული ღონისძიებების უზრუნველსაყოფად თანხმდებიან შემდეგზე:
 
მუხლი 1. მემორანდუმის მიზანი

მემორანდუმის მიზანია, ფარმაცევტულ ბაზარზე პირველ ჯგუფს მიკუთვნებული ფარმაცევტული პროდუქტის ლეგალური ბრუნვიდან უკანონო არხებში გადინების პრევენციის მექანიზმის ჩამოყალიბება და მხარეებს შორის კოორდინირებული საქმიანობის უზრუნველყოფა უკანონო ბრუნვის, ასევე მსგავსი სამართალდარღვევების პრევენციისა და გამოვლენის მიზნით.

მუხლი 2. თანამშრომლობის ფორმები

2.1. მხარეები ერთობლივად ახორციელებენ ფარმაცევტულ ბაზარზე პირველ ჯგუფს მიკუთვნებული ფარმაცევტული პროდუქტის ლეგალური ბრუნვის  კონტროლსა და ზედამხედველობას.  
2.2. კონტროლის ღონისძიებების შემუშავების მიზნით, იქმნება ფარმაცევტულ ბაზარზე პირველ ჯგუფს მიკუთვნებული ფარმაცევტული პროდუქტის კონტროლისა და ზედამხედველობის კოორდინაციის ერთობლივი სამუშაო ჯგუფი.

2.3. მხარეები, ცალკეული შეთანხმებების ფარგლებში, თანამშრომლობის ძირითადი მიმართულებების მიხედვით, განსაზღვრავენ კონკრეტულ ღონისძიებებს.



მუხლი  3. ერთობლივი ღონისძიებები

3.1. მხარეები ამ მემორანდუმის ფარგლებში საჭიროებისამებრ, ერთობლივად ახორციელებენ ფარმაცევტული ბაზრის კონტროლისა და ზედამხედველობის ღონისძიებებს და დარღვევების აღმოჩენის შემთხვევაში, კომპეტენციის ფარგლებში, იღებენ კანონმდებლობით გათვალისწინებულ ზომებს. სამართალდარღვევის განმეორებით ჩადენის პრევენციის მიზნით, განსაკუთრებულ კონტროლს ექვემდებარებიან ფარმაცევტული საქმიანობის განმახორციელებელი პირები, რომელთა მიმართაც პირველი ჯგუფისთვის მიკუთვნებული ფარმაცევტული პროდუქტის  ლეგალური ბრუნვის  წესების და მსგავსი სამართალდარღვევისათვის გამოყენებულია პასუხისმგებლობის ზომა. 

3.2. მხარეები ახდენენ პირველ ჯგუფს მიკუთვნებული ფარმაცევტული პროდუქტის უკანონო ბრუნვასთან დაკავშირებული ინფორმაციის ურთიერთგაცვლას.
3.3   ორმხრივი თანამშრომლობის საკითხების კოორდინაციისა და სამუშაო ჯგუფების შექმნის მიზნით, მხარეები განსაზღვრავენ შესაბამის სამსახურებს და/ან პასუხისმგებელ პირებს.
                                                 
                                              
  მუხლი  4. საზოგადოების ჩართულობა

საზოგადოების მზარდი ინტერესიდან გამომდინარე, მხარეები თანხმდებიან, ითანამშრომლონ სამოქალაქო საზოგადოებასთან კანონმდებლობით ნებადართული უფლებამოსილების ფარგლებში.


მუხლი 5. დასკვნითი დებულებები

5.1. მხარეები თანხმდებიან,

ა) ერთობლივი ღონისძიებების გატარებისას, შეინარჩუნონ კონფიდენციალურობა;

ბ) ერთობლივი  საქმიანობის განხორციელების პროცესში წარმოშობილი საკითხები გადაჭრან ურთიერთშეთანხმებით, მოლაპარაკების გზით. 

5.2. მემორანდუმი ძალაშია მისი ხელმოწერიდან  2 (ორი) წლის ვადით და ავტომატურად გაგრძელდება შემდგომი 2 (ორი) წლის ვადით იმ შემთხვევაში, თუ რომელიმე მხარე მისი მოქმედების ვადის ამოწურვამდე არანაკლებ ერთი თვით ადრე წერილობით არ აცნობებს მეორე მხარეს განზრახვას, წინამდებარე მემორანდუმის მოქმედების შეწყვეტის შესახებ.

5.3. მხარეები უფლებამოსილნი არიან, შეწყვიტონ მემორანდუმი, რის შესახებაც 1 (ერთი) თვით ადრე უნდა ეცნობოს მეორე მხარეს.
 
5.4. წინამდებარე მემორანდუმი შედგენილია ქართულ ენაზე, თანაბარი იურიდიული ძალის მქონე ორ ეგზემპლარად.
 

საქართველოს შინაგან საქმეთა მინისტრი 
გიორგი მღებრიშვილი




შრომის, ჯანმრთელობისა და სოციალური დაცვის მინისტრი 
დავით სერგეენკო
                   


